
ЗЕРГЕРЛІК ӘШЕКЕЙ БҰЙЫМДАР – ҚАЗАҚ ХАЛҚЫНЫҢ ЭТНОМӘДЕНИ МҰРАСЫ 
           Қазақ әйелдерінің  дәстүрлі киімінің  құрамдас бөлігі болған  зергерлік әшекей бұйымдары әлем халықтарындағы сияқты эстетикалық, сән-салтараттық қызметі болумен қатар наным-сенімдік және ғұрыптық мәнге де  ие болды.
Қазақ қоғамында ерлерге қарағанда әйелдер сәнді әшекей бұйымдары мен киімнің бағалысын киді. Ол қазақ қыздарының ажары мен сән-салтанатын, сыпайылығы мен инабаттылығын және нәзікиік қасиеттерін де айқындады. Мұның өзі ұлттық болмысымыздағы дәстүрлі этикетке өз әсерін тигізді. Халық түсінігінде «зергерлік дұйымдар мол болған сайын адамды қорғау, желеб-жебеу қасиеттері де мол болады», - деп сенген. Зергерлік әшекей бұйымдары өткеннің көзі, ата-бабаларымыздың асыл мұралары ретінде ұрпақтан-ұрпаққа жалғасуда. Ол бұйымдардың бірегейі, әрі қайталанбас туындылары ретінде ХҮІІІ-ХІХ және ХХ ғасырдың басында жасалған зергерлік әшекей бұйымдарын атауға болады.
Адам өзінің жаны тааз, дені сау болуы үшін де қажеттіліктен туындаған наным-сенімдік, ғұрыптық мәні бар зергерлік әшекей бұйымдарының қатарындағы «амулет», «талисман» аталған бойтұмар, үкіаяқтардың да киелілік қасиеті басым болды. Әдетте, мұндай киелі де, қасиетті саналған әшекей бұйымдарын тағушылар өзіме күш қуат беріп, пәле-жала, көз тиюден,  тіл сұғынан сақтайды деп сенді. Түрлі аурулар мен бақытсыздық сияқты зиян келтіруші күштерден қорғаушы, бақытты өмір, сәттілік тілейтін, жанға саулық, бақ береке беретін қолдаушы саналған бұл әшекей бұйымдары діни наным-сенімдік қасиеттерімен ерекшеленеді. 
Солардың бірі мойынға  тағатын зергелік әшекей бұйымы саналған – тұмар. Ол матадан, теріден, күмістен жасалып үш бұрышты, төртбұрышты және цилиндр тәрізді болып келетін әшекей бұйым. Мұның зергерлік әшекей бұйым аталуының мәні, ол күмістен құйылып, алтынмен жалату әдістерімен де жасалып, қазақтың ою-өрнектері ойылды. Бойтұмарды тек қыз балалар мен  әйелдер ғна емес, ерлер де таққан. Ерлер үшін матадан және терімен қапталған бойтұмарлар кең тарады. Әдетте, майданға аттанған ұлдарына анасы «блам, аман-есен келсін», - деген ниетпен тағып жіберетін болған.
Бойтұмардың қарапайым түрлерін көз тимеу үшін, төрт түлік мал мен олардың төлдеріне , сондай-ақ шаңырақтың берекесін, үйдің құтын келтіруші деген сеніммен үйдің төріне ілу дәстүрі де кең тарады.
Бойтұмар қақпағы топсалы, іші қуыс болып келген бұйым. Басқа түркі халықтарында, оның ішіне құран аяттары жазылған қағаздан басқа тұз, нан қиқымы және күйе жағылып салынды. Ол өздерінің сенімі бойынша көз тиюден сақтайды [1, с.172]. Ал Оңтүстік Қазақстан қазақтары арасында балаға көз тимесін деген ниетпен сәбидің маңдайына күйе жағу дәстүрі кең тараған.
Тұмар тағу бойжеткен қыздар мен болашақ аналар үшін бірден-бір қасиетті, діни сенімдегі әшекей деп түсіндірілді. Олар үшін әшекейдің бұл түрі көп балалы болуды арман еткен ниеттен туындап, өсіп-өну идеясымен астасып жатты. Мәселен, үш бөліктен тұратын: ортаңғы бөлігі үш бұрышты, ал жоғарғы және төменгі бөліктері цилиндр тәрізді болып келегн бойтұмарды түрікмен әйелдері аяғы ауыр болғанда жеңіл босану үшін ырымдап тақты.
Бойтұмар адалдық пен тазалықтың символы саналды. «Қасеитті» саналған қызының таққан бойтұмарын ата-анасы киіз үйдің оң жақ бөлігінде орын алған адалбақанға іліп қоятын. Әдет бойынша, оған қыздың өзінен басқа ешкім қол тигізбейтін. Содан болу керек, жігіт өзінің сүйген қалыңдығына  блйтұмарда сақта, - деп хат жолдаған [2]. Сол себептен де ол бойжеткен қыздың құпия сырын сақтайтын сыр сандығы рөлін де атқарды.
Діни наным-сенімдік мәні бар әшекей бұйымдарының тағы бір түрі – үкіаяқ. Ол үкінің ашалы тырнағы сияқты күмістан жасалды. Кейде шын мәніндегі үкінің тырнағы күміске енгізіліп жасалды. Әдетте құстар (бүркіт, үкі) ертеден – ақ көшпелі және отырықшы халықтар арасында діни магиялық қасиеті бар деп саналды. Үкіаяқ немесе басқа да әшекей бұйымдарының құрамындағы жыланбас аталған тастардың да өзіндік қасиеті болды. Кейде жыланбастың  өзін ғана мойынға тақты. Ол ұлу тас секілді іші қуыс болып келетін теңіз астында болатын жылан басына ұқсас ақ тас. Ежелгі діни наным-сенім бойынша, жыланға «әулие», «әруақ» деп сенген. Оны халық «ұрпағымызды жын сайтандар әлемінен қорғайды, ырыс – береке әкелуші, жол көрсетуші», - деп білген. Жыланбас, үкіаяқтар түркі халықтары  арасында ертеден келе жатқан фетиштік заттардың бірі. Ол халық түсінігінде әйелдерге тән  дәстүрлерге (бала көтеу, бала туу сияқты) көмектесуші, әрі қамқоршы болатын сакральды күш ретіне баланды. Сондай-ақ, бесіктегі бала шошымас үшін бесікке үкіаяқ, жыланбас іліп [3, с.15], құран аяттары жазылған тұмар және үкі, сонымен бірге қасқырдың тырнағын (тұяғын) тағып қоятын әдет болды. Мұның өзі ескі діни сенімдер мен мұсылман діні негіздерінің бір-бірімен араласып жатқандығының көрінісі. Баланы әр түрлі қауіпті пәле-жаладан, аурудан сақтау, ол дүниеге келген күннен-ақ орын алады. Соның бірі баланың қырқынан шығарғанша және одан кейінгі уақытта да бөгде кісілерден, соның ішінде «сұғы» және «көзі» бар шүңірек көк көзді адамдардан қорғаған, ол үшін нәрестенің қолына «көзді білезік» аталған ақ қара көзді моншақтарды да таққан [3, с.16] және баланың бас киіміне үкі, бөгде көз түссе түйреп алсын деген ниетпен, кимідеріне түйреуіш және көзмоншақ таққан.
Зергерлік әшекей бұйымдарындағы жүзіктер мен сақиналардың да магиялық қасиеті бар. Оны кішкентай қыздардан бастап бойжеткендер мен әйелдер де таққан. Оның сенімдік мәнінде, әйел тамақ даярлағанда, «тамақ адал болу үшін, оның қолында күміс жүзік болу керек», - деген ұғымнан туындады. Сондай-ақ жүзіктің сакральды сипаты, қалыңдық пен күйеу жігіттің шариғат негізі бойынша некесі қиылғаннан кейін бақытты жанұя құру мақсатында тағылды. Адам қолының таза, әрі адал болуы, оның білезіктерімен ерекшеленсе, шаш арасына жын сайтандар үйір болады, сондықтан одан алдын ала сақтанудың белгісі ретінде шашқа тағатын шолпылар мен шашабаулардың да тіл көзден, пәле-жаладан  сақтайтын мәні болды.
Әдете, қыз балалардың  3 – 4 жасынан бастап құлағын тесу дәстүрі бар. Ол кең тараған сенім бойынша, егер қыздардың немесе әйелдердің құлағы тесілмесе, онда о дүниеге барғанда бәрібір инемен емес, жылан теседі деп түсінген. Кейде ұзақ уақыт бала көтермеген аналар босанғаннан кейін тез арада қыз баланың құлағын тесуге әрекеттеніп, оны ұзақ өмір сүрудің кепілі деп санаған. Осыған ұқсас қазақтар мен басқа сібірдегі түркі халықтарының арасында да көптен күткен ұл дүниеге келгенде, ол аман-есен болсын деген ниетпен құлағын тесу рәсімі болған  [4, с.93]. Сондай-ақ бала тоқтамай, немесе көптен күткен ұл бала дүниеге келсе, оны қыз бала сияқты киіндіріп, құлағын да тескен. Мұндай көрініс тувалықтарда да орын алып, ұл баланың құлағына 5 жасқа дейін сырға таққан [5, с.121].
Зергерлік әшекей бұйымдарына бағалы тастар орнату сән берумен бірге «көз» немесе «тас» деп аталып, алдын ала көз тиюден сақтады. Мұндай тастардың қатарында кең тарағандары бирюза қуаныш пен көтеріңкі көңіо күйдің нышаны, тазалық пен пәктіктің символы саналды. Сердолик көптеген зергерлік әшекей бұйымдарына қондырылды. Бұл тас Мұхаммед пайғамбардың сүйікті тасы деп есептелді. Сондықтан да бұл тас түрін сақина мен жүзіктерге, бойтұмарға орнату кең тарады. Ал коралл (маржан тастар) ұрпақтың өсіп-өнуінің, көп болуының  белгісі саналды. Аталған тастардың түрі тек әшекей бұйымдарына ғана емес ұзатылар қыз жасауына берілетін киім-кешегіне, арнайы жасалған ер-тұрманға, тұс киізге де өсіп-өнудің, ұрпақ сабақтастығының символы ретінде тағылды. 
Аталған зергерлік әшекей бұйымдарының барлығына дерлік үйлестірілген ою-өрнектердің  де өзіндік символдық мәні болды. Мәселен, ою-өрнектердің көш басшысы саналған мүйіз бітімді оюлардың түрлеріндегі  қошқар мүйіз, сыңар мүйіз, қос мүйіз сияқты оюлар  бақ – береке, дәулет пен бақытты болудың символы саналса, құс мұрын, құс қанаты тәрізді оюлар  бақыт пен еркіндікті білдірді. Содан болу керек, құс мұрын жүзікті құстай еріктімін  деген ниетпен бойжеткен қыздар таққан.
Зергерлік әшекей бұйымдары өзінің ислам дініне дейінгі ертедегі белгілерін сақтаған синкреттік негізде бір-бірімен ұласып, ұлттық мәдениетіміздің асыл қазынасына айналды.

